TALBA TAL-FIDILI

3 ta’ Mejju

FESTA TA’ S. FILIPPU U S. ĠAKBU, APPOSTLI
Ċel: Id-dehra tal-Missier li Ġesù wiegħed lill-appostli qabel il-passjoni hi

possibbli jekk wieħed jemmen li Ġesù hu t-triq, il-verità u l-ħajja. Induru

lejn Kristu biex, bl-interċessjoni tal-appostli San Filippu u San Ġakbu, aħna

nimxu fil-verità tal-Evanġelju u niksbu l-ħajja vera:

R/. Ġesù, urina t-triq għal għand Missierek.

1. San Ġakbu, membru tal-familja ta’ Ġesù, ġie magħżul biex imexxi l-

Knisja tal-bidu f’Ġerusalemm. Nitolbu għall-Knejjes insara tal-belt ilqaddisa

biex jagħtu xhieda ta’ fidi u għemejjel tajba, nitolbu. R/.

2. San Ġakbu mexa bi prudenza fil-kwestjoni tar-relazzjonijiet bejn insara

Lhud u insara ġejjin mill-pagani, u ikkollabora kemm ma’ San Pietru kif

ukoll ma’ San Pawl fil-ħidma missjunarja tiegħu. Nitolbu għall-mexxejja tal-

Knisja biex ikunu sinjal ta’ għaqda fost dawk kollha li jemmnu, nitolbu. R/.

3. San Filippu mexa wara Ġesù, sejjaħ miegħu lil Natanjel u wera lil Ġesù

lill-Griegi li xtaqu jarawh. Biex il-Mulej ikompli jsejjaħ żgħażagħ mimlijin

ħeġġa biex jikkonsagraw ħajjithom għall-Evanġelju, nitolbu. R/.

4. San Filippu talab lil Ġesù jurih lill-Missier, u Ġesù qallu li kull min jara

lilu jara lill-Missier. Nitolbu għal kull min ifittex lil Alla bis-sinċerità biex

jasal għandu permezz ta’ xi ħadd li jxandarlu lil Kristu, nitolbu. R/.

5. Ġesù qal lill-appostli li, jekk jitolbu xi ħaġa f’ismu, hu jagħmilha. Biex

nitgħallmu nitolbu skond ir-rieda ta’ Kristu, konvinti li l-Missier iwettaq fina

l-għemejjel tiegħu jekk nemmnu f’dak li hu bagħat, nitolbu. R/.

Ċel: Agħtina, Mulej, il-ferħ tad-dehra tiegħek fuq il-lemin tal-Missier, biex

id-dawl tal-fidi li għaddewlna l-appostli jkun biżżejjed għalina fil-mixja

tagħna fid-dinja. Int li tgħix u ssaltan għal dejjem ta’ dejjem. R/. Amen.

TALBA TAL-FIDILI

14 ta’ Mejju

FESTA TA’ S. MATTIJA, APPOSTLU
Ċel: L-appostlu San Mattija daħal flok Ġuda l-Iskarjota bħala xhud

kwalifikat tal-qawmien tal-Mulej Ġesù. Nitolbu biex bl-interċessjoni talappostli

aħna ngħixu bil-fedeltà lejn Kristu u l-Evanġelju tiegħu:

R/. Mulej, żommna fit-tagħlim tal-appostli.

1. Għall-Papa N. u l-isqfijiet, suċċessuri tal-appostli, biex ikomplu jagħtu

xhieda għal Kristu bla biża’ u bil-kuraġġ kollu u jħarsu l-merħla fdata

f’idejhom, nitolbu. R/.

2. Għal dawk li huma msejħin biex jiggvernaw, ħalli jirrispettaw id-dritt u ddmir

tal-Knisja li tgħallem u teduka skond il-valuri insara u tipproponihom

bil-libertà lil kull min irid jgħixhom skond il-kuxjenza tiegħu, nitolbu. R/.

3. Għal kull min hu msejjaħ biex jikkollabora fil-ministeru tax-xandir tal-

Kelma biex juri spirtu ta’ għaqda mar-ragħajja tal-Knisja u jobdi bl-umiltà lindikazzjonijiet

li jagħtuna, nitolbu. R/.

4. Għall-morda u l-batuti fl-ispirtu u fil-ġisem, biex isseħħ fihom ukoll ilħidma

ta’ fejqan u għajnuna li l-appostli għaddew lill-Knisja, nitolbu. R/.

5. Għalina, miġburin madwar il-mejda tal-Kelma u tal-ħobż tal-ħajja li

għaddewlna l-appostli, biex nimbew flimkien fil-poplu qaddis ta’ Alla li

jxandar l-għeġubijiet tas-salvazzjoni, nitolbu. R/.

Ċel: Missier il-ħniena, kabbarna fil-fedeltà lejn Kristu Ibnek u lejn l-

Evanġelju tiegħu, li l-appostlu San Mattija sar xhieda tiegħu bl-offerta ta’

ħajtu għall-ġid tal-Knisja. Bi Kristu Sidna. R/. Amen.

TALBA TAL-FIDILI

24 ta’ Mejju

FESTA TAL-KONSGRAZZJONI

TAL-BAŻILIKA TA’ S. FRANĠISK T’ASSISI
Ċel: Aħna u niċċelebraw il-jum li fih Alla mela bil-glorja tiegħu l-belt ta’

Assisi bil-qdusija ta’ San Franġisk, li l-Knisja turih qima partikulari filknisja

speċjali li ġiet ikkonsagrata ad unur tiegħu, nitolbu biex aħna ngħixu

fl-umiltà u s-sempliċità tal-qalb li bihom San Franġisk sar jixbaħ lil Kristu:

R/. Missier il-fqajrin, ismagħna.

1. Għall-Papa N. u l-isqfijiet, biex jiksbu d-don tal-għerf tas-sema fil-ħidma

tagħhom biex ixandru l-bxara t-tajba ta’ Kristu lill-fqajrin, nitolbu. R/.

2. Għall-paċi fid-dinja kollha, biex l-ispirtu ta’ Assisi jqanqal lill-bnedmin

ta’ rieda tajba biex ifittxu toroq ta’ maħfra u rikonċiljazzjoni, nitolbu. R/.

3. Għall-ulied spiritwali tal-patrijarka serafiku San Franġisk, biex jimitaw leżempji

ta’ fedeltà tiegħu lejn Kristu u jagħtu xhieda ta’ aħwa umli u

ċkejknin għas-servizz tal-Knisja u tal-umanità, nitolbu. R/.

4. Għal kull min jaħdem favur il-ferħ u l-ħbiberija bejn il-bnedmin, biex jara

f’San Franġisk mudell ta’ konvivenza umana mibnija fuq valuri li kulħadd

jista’ jgħixhom, nitolbu. R/.

5. Għalina li nġbarna biex nagħtu ġieħ lil Alla għad-don tal-qdusija ta’ San

Franġisk, biex bħalu nitgħallmu nħobbu lil Kristu f’min hu fqir u nsiru

strumenti ta’ maħfra u ħniena, nitolbu. R/.

Ċel: Missier qaddis, inti urejt il-glorja tal-qdusija tal-umli San Franġisk fissinjal

tat-tempju li jħares il-fdalijiet tiegħu, ikkonsagrana biex aħna wkoll

insiru tempju qaddis tal-preżenza tiegħek fil-qalb ta’ dawk li jimxu wara

Kristu, fqir, umli u msallab għalina. Hu li jgħix u jsaltan għal dejjem ta’

dejjem. R/. Amen.

TALBA TAL-FIDILI

31 ta’ Mejju

FESTA TAŻ-ŻJARA

TAL-VERĠNI MQADDSA MARIJA
Ċel: Infaħħru l-kobor tal-Mulej illum fil-festa taż-Żjara tal-Verġni Mqaddsa

Marija lil Eliżabetta, u nitolbuh li jagħtina l-umiltà taċ-ċkejknin biex bħal

Marija nagħrfu l-qawwa ta’ Alla fl-istorja tas-salvazzjoni. Nitolbu u ngħidu:

R/. Ixhet fuqna l-hniena tieghek, Mulej.

1. Biex il-Knisja jkollha fiduċja sħiħa fil-Mulej, li dejjem jaħdem fis-skiet

biex iħejji l-ġrajjiet deċiżivi tas-salvazzjoni tagħna, nitolbu. R/.

2. Biex kull familja tagħna jkollha l-ħarsien tal-Verġni Marija, u tagħmel

esperjenza tal-ferħ li ġġib magħha l-laqgħa ma’ Kristu, is-Salvatur talbnedmin,

nitolbu. R/.

3. Biex aħna ma naqtgħux qalbna u lanqas nistħu mil-limiti u l-faqar tagħna,

imma nkunu żguri li Alla jinqeda bil-ħwejjeġ umli biex jirrealizza l-proġetti

tal-imħabba tiegħu, nitolbu. R/.

4. Biex kull omm tagħraf tistenna t-tarbija tagħha bl-imħabba u l-fidi li

bihom Marija u Eliżabetta stennew il-frott imbierek tal-guf tagħhom filpersuni

ta’ Ġesù u ta’ Ġwanni l-Prekursur tiegħu, nitolbu R/.

5. Biex il-ġenerazzjonijiet żgħażagħ jimitaw il-ħeġġa ta’ Marija biex jgħinu

lill-persuni anzjani, morda li ma għandhomx min jiddefendihom, nitolbu. R/.

Għall-Knejjes Franġiskani:

6. Biex nagħtu xhieda tal-fidi tagħna bil-ferħ tal-Ispirtu s-Santu, u biex l-Ordni

Franġiskan f’Malta jkollu l-ħarsien ta’ Santa Marija ta’ Ġesù li lilha iddedika l-eqdem

knejjes tiegħu f’ġieħ il-misteru tal-Viżitazzjoni tagħha, nitolbu. R/.

Ċel: O Alla tal-imħabba, inti ħtart lil Marija Omm ta’ Kristu u Omm il-

Knisja, agħti lilna li nitolbuha bil-fiduċja, li nkunu meħlusin mill-ħażen li

jfixkilna u li noħorġu niltaqgħu miegħek, int li int l-imħabba perfetta. Bi

Kristu Sidna. R/. Amen.

